
Um verkefnasafnið 

Í verkefnasafni þessu er gerð grein fyrir fyrirbærunum ljósi og skugga, veðri, árstíðum og 

sólargangi. Mikilvægasta samtenging sem þessi fyrirbæri eiga er sólin og hreyfing jarðar. 

Veðurfar er breytilegt milli árstíða og einnig magn ljóss og myrkurs. Með því að kanna 

eiginleika ljóss og skugga er lagður grunnur að skilningi að því að sólin og birtumagn 

hennar hefur áhrif á skuggana. Birta frá sólinni er mismunandi eftir árstíðum og stjórnar 

það því hverskonar skuggar myndast. Með því að fylgjast með skuggum sem falla á jörðina 

er hægt að fylgjast með gangi sólar og hvernig hann breytist á milli árstíða. Fyrirbærin 

fléttast því saman og snerta hvort annað á marga mismunandi vegu. Hver þáttur hefur 

áhrif á annan með einum eða öðrum hætti. Þó svo að viðfangsefnunum sé skipt upp í 

ákveðna flokka í verkefnasafninu tengjast þeir allir innbyrðis. 

 Lögð er áhersla á að samþætta útikennslu og könnunaraðferðina við framkvæmd 

verkefnanna. Verkefnasafnið er hugsað sem námsefni sem starfsmenn leikskóla geta 

stuðst við í kennslu í náttúrufræðum og vísindum með börnum. Meginmarkmið 

verkefnasafnsins er tvíþætt. Annars vegar að kynna fyrir börnum og vekja áhuga þeirra á 

eðlisfræðilegum fyrirbærum sem við upplifum daglega í umhverfi okkar og hinsvegar að 

ýta undir umhverfisvitund þeirra og leiða þau í smáum skrefum í átt til menntunar í 

sjálfbærni og umhverfismennt.  

Sjálfbærni og vísindi eru einn af námsþáttum Aðalnámskrá leikskóla (2011) og er það 

því í höndum starfsfólks leikskólanna að skapa börnum tækifæri til að leysa verkefni og 

vekja börn til umhugsunar um umhverfi okkar. Á námssviði sjálfbærni og vísinda er 

áhersla lögð á að vekja eigi upp umræður um umgengni og virðingu fyrir náttúrunni, 

fyrirbærum og hringrásum í náttúrunni, eðli krafta hennar og hvernig þeir birtast okkur í 

umhverfinu svo eitthvað sé nefnt. Með tilliti til þeirra krafna sem stjórnvöld setja um nám 

á sviði sjálfbærni og vísinda í leikskólum hentar verkefnasafnið vel til fræðslu á því sviði.  

Fyrsta viðfangsefni verkefnasafnsins er veður. Veðrið er eitt af fyrirbærum 

náttúrunnar og fá börnin í gegn um verkefnin tækifæri til að kynnast íslenskum 

veðurbrigðum á eigin skinni, gera mælingar á þeim, meta veðurfar og draga ályktanir um 

hvernig best sé að búa sig eftir veðri. Ljós og skuggar taka svo þar næst við og fá börnin 

margskonar tækifæri til að athuga eiginleika ljóss og skugga. Skoðaðir eru mismunandi 

ljósgjafar, kraftar og ferð ljóssins, hvernig skuggi myndast og hvað hefur áhrif á hann. 

Síðasti þátturinn fjallar um árstíðirnar, dag og nótt. Hér fylgjast börnin með og rannsaka 

hvernig gangur jarðar um sólu hefur áhrif á jörðina okkar. Börnin fylgjast með hvernig 



6 

breytingar á náttúrunni verða við árstíðarskiptin og gera athuganir á dægraskiptum og 

árstíðaskiptum í tengslum við gang sólarinnar. 

1 Veðurfræðingar 

Veður og veðurfar eru fyrirbæri sem við finnum fyrir og upplifum á hverjum degi. Það 

birtist í ýmsum formum svo sem sólskini, rigningu, vindi, skýjuðum himni, logni og svo 

lengi má telja áfram (Undvall og Karlsson, 2014). Veðurfar jarðarinnar er þáttur sem 

stjórnast að stórum hluta til af sólinni. Veðrið og veðurfar jarðarinnar stjórnast af samspili 

sólar, jarðar, vatns og lofts (Helgi Grímsson, 2013). 

Rannsóknir á forhugmyndum barna um veður (Russell, Bell, Longden and McGuigan, 

1993) hafa sýnt fram á að mörg börn telja að það geti einungis verið „eitt veður“ hvern 

dag og að þau virðast ekki gera sérstaka tengingu við að veðurfar geti verið breytilegt yfir 

daginn. Mörg börn eru á því að veðurfar flokkist eingöngu í sól, rigningu, ský, vind og svo 

vont veður. Út frá þessu má álykta að börn geri sér ekki grein fyrir því að margskonar 

veður geti átt sér stað á sama tíma. Svo sem sól, vindur og jafnvel rigning líka. 

Meginmarkmið verkefnis 1 er að börn verði meðvituð um að veðrið birtist okkur í 

margskonar myndum, læri að þekkja það og öðlist reynslu í því að lesa í veðrið. Auk þess 

er áhersla lögð á að börn verði færari í að tjá sig um veðrið og tileinki sér hugtök tengd 

mismunandi veðráttu. Með því að vinna verkefnin utandyra fá börnin að upplifa og finna á 

áþreifanlegan og sýnilegan máta hvernig veðrið í kring um okkur getur hagað sér á marga 

mismunandi vegu. 

Vinnuferli verkefnanna og framkvæmd þeirra byggist á könnunaraðferðinni (Katz og 

Chard, 1989). Byrjað er á að ræða saman um viðfangsefnið sem í þessu tilviki er veður. 

Börnin eru hvött til að segja frá reynslu sinni og þeim hugmyndum sem þau hafa um 

veður. Hvað það er sem þau tengja við veðrið og hvað þau vilja fræðast frekar um. Hér er 

teiknaður upp hugmyndavefur og skráðar eru niður forhugmyndir og fyrri reynsla 

barnanna af viðfangsefninu. Hugmyndavefurinn hjálpar til við undirbúning og skipulag 

verkefnisins. 

Þegar hugmyndavefur hefur verið gerður er fyrsta stigi könnunaraðferðarinnar lokið 

og byrjað er á því næsta. Á öðru stigi aðferðarinnar er hafist handa við að kafa djúpt í 

viðfangsefnið veður og það skoðað frá öllum mögulegum hliðum. Hér er komið að því að 

framkvæma verkefnin um veðrið og eru þau notuð sem hjálpartæki til að rannsaka veðrið 

og safna gögnum og upplýsingum um það. Haldið er vel utan um upplifun og reynslu 

barnanna meðan ferlinu stendur með því að gera skráningar samhliða athugunum á 

viðfangsefninu. Mikilvægt er að hvetja börnin í að spyrja gagnrýnna spurninga um 

viðfangsefnið, velta fyrir sér hverjar hugsanlegar niðurstöður gætu orðið og af hverju 

ferlið þróast eins og það gerir. 

Námsmarkmið: 

 Að börn geri sér grein fyrir mismunandi formi veðurs. 

o Sól, hálfskýjað, rigning, úði, þoka, rok, gola, logn, hiti, kuldi o.s.frv.  

 Að börn geti greint hverskonar veður er hvern dag. 

 Að þekking barna á hugtökum tengdum veðri og veðurfari aukist. 

 Að börn geti tengt saman veðurfar og viðeigandi fatnað sem þarf hverju sinni. 

 

Að útbúa veðurathugunarstöð: 

1.1 Vindáttir 

 

Mynd 1 Vindáttamælir 

 

Undirbúningur og efniviður sem til þarf:  

Pappaspjald, sogrör, reglustika, skæri, límband, blýant, títuprjónn, gosflaska eða álíka ílát, 

sandur, áttaviti og merkipenni. 

Spurningar sem gott er að vinna út frá: 

 Úr hvaða átt blæs vindurinn? 

 Getum við séð úr hvaða átt vindurinn blæs? 

Vindhana er oft að finna á húsþökum fólks 

og eru þeir ekki eingöngu til skrauts heldur 

eru þeir notaðir til þess að mæla vindáttir. 

Vindátt er sú átt sem vindurinn blæs úr, ef 

það er norðanátt þá blæs úr norðri til 

suðurs (Helgi Grímsson, 2013).  

Verkefni 1.1 snýst um að útbúa sinn 

eigin vindmæli og er það einn hlekkurinn í 

því að setja upp veðurathugunarstöð í 

leikskólanum þar sem börn geta kannað 

veðurfar og auðveldlega lesið af og skráð 

niður veðurmælingar. 

 Getum við séð vindinn? 

 Getum við fundið fyrir vindinum? 

Framkvæmd: 

 Fyrsta skref við gerð vindmælis er að klippa til lítinn þríhyrning úr enda 

pappaspjalds sem er á stærð við hefðbundið nafnspjald. Með því myndast bæði 

fram og bakhlið vindmælisins.  

 Klippið til sogrör, ca. 15 cm langt. Ef rörið hefur sveigjanlegan enda er gott að taka 

hann af svo að rörið verði stífara og haldi betur við pappaspjöldin.  

 Klippa þarf passlegar raufar, ca. 1 cm., upp eftir rörinu báðu megin. Þegar það 

hefur verið gert eru pappaspjöldunum tveimur komið fyrir á sitthvorum endanum. 

Festið spjöldin með límbandi eða lími svo að það losni ekki af. 

 Næst þarf að hafa til blýant og títuprjón. Finna þarf út miðju sogrörsins. Í gegn um 

miðju sogrörsins er settur í gegn títuprjónn sem síðan er festur í enda blýantsins. 

Þannig heldur títuprjónninn sogrörinu uppi í láréttri stöðu og stendur hann þá 

lóðrétt ofan á blýantnum. Þegar þetta hefur verið gert er efri partur vindmælisins 

tilbúinn.  

 Til að útbúa neðri part vindmælisins þarf að klippa í sundur eins lítra plastflösku 

eða sambærilegt ílát og fylla af sandi. Að því loknu þarf að koma blýantnum 

vandlega fyrir í miðjunni ofan í sandinum þannig að hann standi þar vel stöðugur. 

 

                       Mynd 2 Vindáttir skráðar 

Þegar vindmælirinn er tilbúinn þarf að finna honum hentugan stað þar sem hægt er 

að fylgjast vel með hvernig hann hagar sér í vindinum. Mikilvægt er að gæta að því að 

vindmælirinn sé á opnu svæði og ekki í skjóli við byggingar eða gróður svo að niðurstöður 

mælinga verði sem áreiðanlegastar. 

Til að geta mælt í hvaða átt vindmælirinn bendir þarf að notast við áttavita. Þegar 

staðsetning hefur verið valin fyrir vindmælinn þarf að mæla áttirnar á þeim stað með 

áttavitanum. Gott er að merkja áttirnar utan á plastflöskuna svo að auðvelt verði að lesa 

af mælinum.  

Hafa þarf í huga þegar áttirnar eru mældar út, að reikna þarf með segulmisvísun 

þeirrar staðsetningar sem unnið er á  (Almanak Háskóla Íslands, 2015).  

Lesið er svo af mælinum hvern dag í eina viku eða eins lengi og áhugi er fyrir hendi. 

Vindátt dagsins er svo og skráð niður. Gott er að setja niðurstöður mælinga upp á 

myndrænan hátt til að auka skilning barnanna á fyrirbærinu vindátt. Teiknaðir eru upp 5 

hringir, einn fyrir hvern vikudag, og áttirnar merktar fyrir utan. Inn í þessa hringi er svo 

skráð vindátt hvers dags. 

Hugtök: 

Vinhani – vindmælir – áttir – norður – suður – austur – vestur  

áttaviti – vindáttir – norðanátt – sunnanátt – vestanátt – austanátt – segulmisvísun. 

1.2 Úrkoma 

Þegar talað er um úrkomu er átt við það vatn sem fellur til jarðar. Mismunandi er þó í 

hvaða formi það fellur. Algengustu hugtökin um form úrkomu er regn og snjór, þó eru til 

mörg fleiri birtingarform úrkomu eins og t.d. haglél, slydda, úði, úrhelli og fleira. Magn 

úrkomu er mælt í millimetrum og er þá miðað út frá því úrkomumagni sem safnast fyrir á 

einum sólarhring (Helgi Grímsson, 2013). Verkefni 1.2 snýst um að útbúa mælitæki sem 

fangar og mælir magn úrkomu á einfaldan hátt. 

Undirbúningur og efniviður sem til þarf:  

Rúmgóð krukka eða annað sambærilegt ílát, mæliglas, blað og penni til skráningar.  

Spurningar sem gott er að vinna út frá: 

 Hvað er úrkoma? 

 Af hverju fellur úrkoma? 

 Hvernig úrkoma getur fallið? 

 Við hvaða aðstæður ætli úrkoman falli sem snjór? 

 Hvaðan fellur úrkoman? 

 Hvernig sjáum við að úrkoma geti hugsanlega fallið í dag? 

 

               Mynd 3 Úrkomumagn mælt 

Framkvæmd: 

 Setjið ílát á sléttan flöt utandyra og gangið úr skugga um að hún velti ekki og að 

úrkoman nái að safnast fyrir í ílátinu. Gæta þarf að því að ílátið sé ekki í skjóli af 

gróðri eða byggingum því það getur skekkt niðurstöður mælinganna. 

 Setjið ílátið út að morgni dags. Eftir sólahring er ílátið svo athugað, úrkomunni 

hellt í mæliglas og tölurnar skráðar niður. Gott er að gera mælingarnar alltaf á 

sama tíma dags, t.d. að setja ílátið út kl. 10 að morgni og mæla svo úrkomumagnið 

sólarhring síðar eða kl. 10 næsta morgun. 

 Ef úrkoma fellur sem snjór þarf að bræða hann fyrst og mæla hana síðan (Undvall 

og Karlsson, 2013). 

 

Þetta er svo endurtekið í t.d. í eina viku eða eins lengi og áhugi er fyrir hendi. Tölurnar eru 

settar upp á skýran hátt með börnunum, t.d. í súluriti, myndum og öðru sjónrænu formi.   

Hugtök: 

Úrkoma – úrkomumagn – rigning – snjór – slydda – þoka.  

1.3 Vindkraftur 

 

Mynd 4 Vindstyrkur mældur 

Undirbúningur og efniviður sem til þarf:  

Stöng, flagg, blað og penni til skráningar.  

Spurningar sem gott er að vinna út frá: 

 Hvernig greinum við að það sé vindur úti? 

 Getum við séð vindinn? 

 Finnum við fyrir vindinum? 

 Er vindurinn alltaf jafn mikill? 

 Hvar er vindurinn? 

Vindhraði er yfirleitt mældur í 

metrum á sekúndu, sem þýðir 

hversu marga metra vindurinn 

berst á einni sekúndu. Ef vindurinn 

mælist 0 m/s þá er alveg logn og 

ekki finnst fyrir vindinum. Ef 

mælingar segja 5 m/s finnst 

ágætlega fyrir vindinum en ef 

mælingar fara yfir 20 m/s er orðið 

mjög hvasst og fólk þarf að fara 

varlega utandyra vegna hættulegs 

ástands (Helgi Grímsson, 2013). 

Verkefni 1.3 snýst um að mæla 

vindhraða. 

Mælieiningarnar eru þó 

töluvert einfaldari en í 

hefðbundnum vindmælingum og 

miðast þær hér við mælikvarðana 

Logn/ekkert – Gola/miðlungs – 

Rok/mikið.  

 

Mælikvarðarnir eru hafðir einfaldir svo að börnin  geti tengt við verkefnið og hjálpað til við 

að mæla og gera skráningar á vindhraðanum. 

Framkvæmd: 

 Útbúið stöng eða súlu með flaggi á. Ef fánastöng með flaggi er í nágreninu er 

einnig hægt að nota það til að mæla vindhraða.  

 Ákveða þarf mælikvarða sem notast á við í athuguninni. Gott er að setja 

mælikvarðann upp í t.d. formi sem: Logn/ekkert – Gola/miðlungs – Rok/mikið. 

Hugtök: 

Vindur – vindhraði – logn – gola – rok – hvassviðri.  

1.4 Hitamælingar 

Veðurathugunarstöðvar sjá um að mæla helstu veðurfarsþætti okkar og eru hitamælingar 

einn af þeim þáttum. Lofthiti er mældur með hitamælum og er notast við mælikvarðann 

Celsíus eða °C (Helgi Grímsson, 2013). Verkefni 1.4 snýst um að gera mælingar og fylgjast 

með hitastigi við leikskólann.   

Undirbúningur og efniviður sem til þarf: 

Hitamælir, snjallsími eða spjaldtölva, blað og penni til skráningar. 

Spurningar sem gott er að vinna út frá: 

 Af hverju er gott að fylgjast með hitastiginu? 

 Af hverju ætli það hitni og kólni í veðri? 

 Sjáum við hitann í loftinu? 

 Getum við fundið fyrir hitanum/kuldanum? 

Framkvæmd:  

 Ef um hefðbundin hitamæli er að ræða er honum fundin hentugur staður þar sem 

að ekki skín sól á hann eða hitapollur myndast, slíkar aðstæður geta skekkt 

mælingarnar og verða niðurstöðurnar því ekki eins nákvæmar og áreiðanlegar. 

 Ef hitamælir er ekki til á leikskólanum er einnig hægt að notast við smáforrit í 

snjallsímum og spjaldtölvum sem mæla hita. Leitarorðið „Thermometer“ er þá 

slegið inn í playstore/appstore og þá birtast fjölmörg forrit sem hægt er að hala 

niður í símann eða spjaldtölvuna sem hægt er að notast við mælingar á hita. 

 Mæling fer fram á hverjum degi í viku tíma eða eins lengi og áhugi er fyrir hendi. 

Tölur eru skráðar niður og settar fram í myndrænu formi, til dæmis með súluriti. 

Mynd 5 Veðurmælingar skráðar 

 

Þegar mælitækin fjögur hafa verið útbúin er gott að setja upp á skýran og myndrænan 

hátt fyrir börnin niðurstöður mælinganna þar sem hægt er að fylgjast með framvindu 

verkefnisins og vekja þannig áhuga barnanna á viðfangsefninu.  

Hugtök: 

Celsíus – gráður – hiti – kuldi – frost –svalt. 

1.5 Að búa sig eftir veðri  

Stór þáttur þess að fylgjast með veðrinu er að afla okkur upplýsinga um það hvernig við 

þurfum að bregðast við og undirbúa okkur fyrir mismunandi veður. Hlutverk veður-

fræðinga er einmitt þetta, að mæla og rannsaka veður og spá þannig fyrir um hverskonar 

veðri má búast við (Undvall og Karlsson, 2013). Verkefni 1.5 snýst um að gefa börnunum 

tækifæri á að ígrunda og gera áætlanir um það hvernig þarf að búa sig fyrir útiveru í 

mismunandi veðrum. 

Undirbúningur og efniviður sem til þarf:  

Gott er að vera búin að útbúa mælitækin sem fjallað er um hér að ofan en er þó ekki 

nauðsynlegt, en mjög gagnlegt. 

 Spjöld með myndum af þeim fatnaði sem notaður er utandyra í leikskólanum: Þykk 

peysa, pollabuxur, pollajakki, kuldagalli, ullarsokkar, vettlingar, stígvél, skór, húfa, 

stuttbuxur, létt peysa o.s.frv. eru notuð til skýringar á viðfangsefnunum. Spjöld með 

mismunandi veðurbrigðum sem við getum átt von á að fara út í, t.d. sól, rok, kalt, skýjað 

o.s.frv. Auðvelt er að útbúa og prenta út slíkar skýringarmyndir með forritinu Boardmaker 

(http://www.mayer-johnson.com/downloads/trials/).  

Spurningar sem gott er að vinna út frá: 

 Af hverju er gott að gera athuganir á veðrinu? 

 Hvernig líður okkur ef við klæðum okkur lítið í kulda? 

 Hvernig líður okkur ef við klæðum okkur mikið í hita? 

 Hvernig er best að klæða sig í kulda? 

 Hvernig er gott að klæða sig í hita? 

Framkvæmd: 

 Byrjað er á því að velja þátttakendur sem fá að vera veðurfræðingar. Gott er að 

hafa nokkur börn saman í hóp sem fá hlutverk veðurfræðinganna. Nýir veður-

fræðingar eru svo valdir fyrir hvern dag þannig að öll börnin fái jöfn tækifæri á að 

lesa af og kynnast mælitækjunum. 

 Veðurfræðingarnir fara út ásamt kennara og lesa af mælitækjunum sem útbúin 

hafa verið.  

 Þegar skráningar hafa verið gerðar er komið að því að deila niðurstöðunum með 

hópnum (ef ekki er notast við mælitækin gera börnin huglægt mat um veðurfar 

dagsins).  

 

Mynd 6 Veðurspá og klæðnaður 

Raðað er upp á sýnilegan hátt myndum af því hvernig veður er og hvernig klæðnað sé best 

að velja í samræmi við veðurfar. Mikilvægt er að leyfa börnunum að stjórna umræðunni 

og hvetja þau til að tjá hugmyndir sínar um veðurfarið og viðeigandi fatnað. 

Ef verkefnið gengur vel er hægt að finna því sess í daglegu skipulagi leikskólans. Þegar 

athuganir hafa verið gerðar í nokkra mánuði er hægt að bera saman niðurstöður milli 

mánaða og árstíða. Þannig sjá börnin skýrt og greinilega hvernig veðrið breytist með 

tímanum. 

Hugtök: 

Útiklæðnaður – inniklæðnaður – veðurfar – veðurfræðingar – veðurfarsmælingar.  

Úrvinnsla: 

Þegar mælitæki hafa verið útbúin og byrjað er að gera mælingar er komið á þriðja og 

síðasta stig könnunaraðferðarinnar (Katz og Chard, 1989). Niðurstöður athuganna og 

afrakstur verkefnavinnunnar eru dregin saman. Upplifun barnanna á viðfangefninu eru 

rædd og hvað þau hafa lært um veðrið á meðan á ferlinu stóð. Áhugavert er að bera 

saman við hugmyndavefinn sem gerður var á fyrsta stigi könnunaraðferðarinnar við þær 

hugmyndir og þekkingu sem börnin hafa öðlast með þátttöku sinni í verkefninu. 

Niðurstöður og afrakstur verkefnanna er settur fram og kynntur öðrum. Ýmsar leiðir er 

hægt að velja til framsetningu efnisins. Ljósmyndir, teikningar, myndrit, veggspjöld og 

frásagnir eru nokkur dæmi að skemmtilegum leiðum til að vinna úr verkefnunum. 

2 Ljós og skuggar 

Verkefni 2 byggist annars vegar á fyrirbærunum ljósi og skugga og hinsvegar á ljósi og 

speglun. Markmið verkefnanna er að börn upplifi ljós, skugga og speglun í gegnum eigin 

reynslu. Mikilvægt er að börnin fái að tjá skoðanir sínar og hugmyndir um viðfangsefnin 

samhliða því að meðhöndla og gera athuganir á þeim.  

Vinnuferli verkefnanna og framkvæmd þeirra byggist á könnunaraðferðinni (Katz og 

Chard, 1989). Byrjað er á að ræða saman um viðfangsefnið ljós og skugga. Börnin eru 

hvött til að segja frá reynslu sinni og þeim hugmyndum sem þau hafa um fyrirbærin. Hvað 

það er sem þau tengja við ljós og skugga og hvað þau vilja fræðast frekar um.  

Hér er teiknaður upp hugmyndavefur og skráðar niður forhugmyndir og fyrri reynsla 

barnanna. Hugmyndavefurinn hjálpar til við undirbúning og skipulag verkefnisins. 

Þegar hugmyndavefur hefur verið gerður er fyrsta stigi könnunaraðferðarinnar lokið 

og byrjað er á því næsta. Á öðru stigi könnunaraðferðarinnar er hafist handa við að kafa 

djúpt í viðfangsefnið og skoða það frá öllum mögulegum hliðum. Hér er komið að því að 

framkvæma verkefni 2. Verkefnin eru notuð sem hjálpartæki til að gera athuganir á  ljósi, 

skuggum og speglun og afla aukinnar þekkingar á þeim fyrirbærunum. Haldið er vel utan 

um upplifun og reynslu barnanna meðan ferlinu stendur með því að gera skráningar 

samhliða athugunum og rannsóknum á viðfangsefninu. Mikilvægt er að hvetja börnin í að 

spyrja gagnrýnna spurninga um viðfangsefnið, velta fyrir sér hverjar hugsanlegar 

niðurstöður gætu orðið og afhverju ferlið þróast eins og það gerir. 

2.1 Ljós og skuggar  

Stærsti ljósgjafi okkar er sólin en hún er ekki sá eini. Kertaljós og ljósaperur eru einnig 

dæmi um ljósgjafa sem við þekkjum úr umhverfi okkar. Ljós ferðast alltaf beint áfram og 

þannig myndast skuggar sem geta oft verið mjög skarpir og skýrir en þó ekki alltaf 

(Undsvall og Karlsson, 2013). Það fer allt eftir því hvernig efni það er sem ljósið lendir á 

hvort skuggi myndast eða ekki. Sum efni eru gegnsæ, þar sem ljósið kemst í gegn um þau, 

en önnur hleypa engu efni í gegn um sig og kallast þess vegna ógegnsæ. Þar sem ljósið 

kemst ekki í gegn um ákveðna hluti myndast því skuggi af þeim (Hurd, Snyder, Matthias, 

McLaughlin, Wright og Johnson, 1998). 

Rannsóknir á forhugmyndum barna um ljós (Driver, Guesne og Tiberghien, 1985; 

Driver, Squires, Rushworth og Wood-Robinson, 1994) hafa sýnt fram á að algengt sé að 

börn tengi ljós helst við ákveðinn ljósgjafa eins og t.d. ljósaperu og að hún lýsi og virðist 

hafa minni skilning á því að ljós ferðast og birtist okkur víða í umhverfinu með endurkasti. 

Hugmyndir barna um skuggann byggjast oft á þeim hugmyndum að skugginn sé eitthvað 

sem ljósið færir okkur frekar en að skugginn sé skortur á ljósi á ákveðið svæði og að 

skugginn sé dökk spegilmynd af hlutum. 

Meginmarkmið verkefnis 2 er að gefa börnum tækifæri á að uppgötva í gegn um leik 

hvernig ljós og skuggar verka saman, skoða eiginleika ljóss og tjá skoðanir sínar og segja 

frá reynslu sinni á því. Verkefni 2.1 er staðfærð útgáfa af þróunarverkefni Hauks Arasonar 

og Kristínar Norðdahl (2005), Vísindaleikir - þróunarverkefni um eðlisfræðikennslu í 

leikskólum. 

Námsmarkmið: 

 Að börn geri sér grein fyrir því að ljós ferðast. 

 Að börn uppgötvi að þau geta haft áhrif á stefnu ljóss. 

 Að börn geri sér grein fyrir því að ljós getur farið í gegn um suma hluti og aðra 

ekki.  

 Að börn tengi við það að skuggar verða til af því að hlutur hindrar ljósið í ferð 

sinni.  

 Að börn uppgötvi að skuggar stjórnast af ljósi, magni þess, stöðu og átt. 

Undirbúningur og efniviður sem til þarf: 

Áður en hafist er handa þarf að hafa til staðar gott rými þar sem hægt er að skyggja vel, 

vasaljós, lampa, myndvarpa eða aðra færanlega ljósgjafa. Pappaskjöld og skæri, hluti sem 

mynda góðan skugga, bæði litla og stóra. Hentugt er að nota leikföng og hluti sem eru 

börnunum kunnugleg og snúa að þeirra áhugasviði. 

Spurningar sem gott vinna út frá: 

 Hvernig skuggi myndast af hlutnum? 

 Er hann alveg eins og hluturinn? 

 Ef hluturinn er hreyfður, færist þá skuggi hans? 

 Breytist skugginn ef hluturinn er færður? 

 Breytist skugginn ef ljósið er fært til? 

 Er hægt að búa til fleiri en einn skugga af sama hlutnum? 

Framkvæmd:  

Að finna ljósið 

 Börnin byrja á því að skoða umhverfi sitt og reyna að koma auga á hvar þau sjá 

ljós. Hér er mikilvægt að fá börnin til að segja jafnóðum frá því sem þau sjá og 

skapa þannig umræðu um ljósið. Gott er að skrá niður hugmyndir og vangaveltur 

þeirra um ljósið jafnóðum og þær koma fram. 

 Þegar börnin hafa fundið ljós á ýmsum stöðum er gott að beina athyglinni að því 

hvaðan ljósið kemur og hvað það lýsir upp og vekja upp umræður um það.    

 Þegar ljósgjafar í umhverfi barnanna hafa verið skoðaðir er næsta skref að skoða 

skugga ýmiskonar hluta.  

 

      Mynd 7 Leikið með ljós og skugga 

 

Ljós og skuggar 

 Notast þarf hér við myrkvað herbergi og ljósgjafa á borð við vasaljós eða lampa til 

að athugunin komi sem best og skýrast út fyrir börnin. 

 Börnin fá að prófa sig áfram að lýsa upp með ljósi ýmiskonar leikföng og hluti og 

þannig kanna hvernig skuggar myndast frá þeim.  

 Áhugavert er að leyfa börnunum að vinna með mismunandi efnivið í ljósinu. Bæði 

gegnsæja og ógegnsæja. Með því fá þau tækifæri á að skynja að ljós getur ferðast í 

gegnum suma hluti og aðra ekki og sjá þannig hvernig sumir mynda skugga og 

aðrir ekki. 

Gegnsæir hlutir eins og gler, plast og ýmiskonar nammibréf eru tilvalinn efniviður til 

að hafa með og leyfa börnunum að uppgötva hvernig ljósið kemst í gegn um suma hluti en 

aðra ekki. 

Ljós á ferð 

 Áhugavert er fyrir börn að fá að finna á áþreifanlegan hátt hvernig ljósið ferðast. 

Fyrir þesskonar verkefni er tilvalið að notast við pappaspjald og klippa lítil göt í 

það. Leyfa síðan börnunum að loka og opna til skiptis fyrir götin. Þannig ættu þau 

að öðlast frekari skilning á hugtakinu að ljós ferðist. 

Hugtök: 

Gegnsær – ógegnsær – skuggi – ljós.  

Ljósgeisli – ljósgjafar - ljós ferðast.   

2.2 Ljós og speglar 

Þegar ljós lendir á ákveðnum hlut eða flöt getur ljósið endurkastast af honum sama hvort 

hluturinn er hrjúfur eða sléttur. Þetta endurkast ljósgeislans þekkjum við sem speglun. 

Speglun getur ýmist verið regluleg eða dreifð. Við notum reglulega speglun til að sjá t.d. 

spegilmynd okkar en dreifða speglun notum við til að sjá umhverfið í kring um okkur. Við 

dreifða speglun kastast ljósgeislar í mismunandi áttir í kring um okkur af  ósléttu yfirborði 

og lýsa þannig upp allt umhverfi okkar (Hurd, Snyder, Matthias, McLaughlin, Wright og 

Johnson, 1998) 

Verkefni 2.2 er staðfærð útgáfa af þróunarverkefni Hauks Arasonar og Kristínar 

Norðdahl, Vísindaleikir - þróunarverkefni um eðlisfræðikennslu í leikskólum. Megináhersla 

verkefnisins er að börn geri sér grein fyrir því að hægt er að hafa áhrif á stefnu ljóss með 

því að nota spegla. Einnig að börn fái tækifæri til að uppgötva eiginleika ljóss og spegla í 

gegn um eigin reynslu og leik. 

Námsmarkmið:  

 Að börn uppgötvi að ljós ferðast á milli staða. 

 Að börn kynnist því að mismunandi efni getur haft áhrif á það hvernig ljós hreyfist. 

 Að stefna ljóss breytist þegar það lendir á spegli. 

 Að ljós getur endurkastast af hlutum. 

 Að sumir hlutir endurvarpa myndum eða speglun hluta.  

 Að hægt er að nota spegla til að flytja ljós til t.d. fyrir horn á húsvegg. 

Undirbúningur og efniviður sem til þarf: 

Við framkvæmd verkefnisins þarf að hafa til staðar litla, þægilega og handhæga spegla, 

vasaljós, lampa eða aðra ljósgjafa. 

Spurningar sem gott er að vinna út frá: 

 Hvaða hluti er hægt að nota á svipaðan hátt og spegla? 

 Hvaða hluti sjáum við ekki séð nema með speglum? 

 Hvað gerist ef við setjum spegil fyrir framan vasaljósið? 

 Hvað ætli gerist ef við færum spegilinn? 

 Hvað gerist ef við færum ljósið? 

Framkvæmd:  

Athugun á efni og speglun 

 Til að byrja með er gott að fá börnin til að skoða í kringum sig og athuga hvaða efni 

í umhverfinu er hægt að spegla í og hverjum ekki. Með umræðum og athugunum 

ætti skilningur þeirra á hugtakinu speglun að aukast og þróast.   

 

              Mynd 8 Leitað að hlutum sem spegla 

Margskonar notkun spegla:  

 Börnin notast við spegil til að breyta stefnu ljósgeisla og uppgötva þannig hvernig 

spegillinn hefur áhrif á það hvar ljósgeislinn fellur. 

 Börnin prófa sig áfram í að nota spegilinn sem hjálpartæki við að sjá hluti sem þau 

venjulega geta ekki séð sjálf. T.d. andlitið sitt og að nota spegil til að sjá fyrir horn. 

Tveir speglar saman. 

 Skemmtilegt er fyrir börnin að sjá hvernig tveir eða fleiri speglar virka saman. 

Nokkrar leiðir að því eru t.d. að notast við tvo spegla til að sjá hnakkann á sjálfum 

sér.  

 Einnig er áhugvert að sjá hvað gerist þegar tveir speglar eru settir saman þannig að 

þeir myndi 90° horn. Settur er svo lítill hlutur fyrir framan speglana og þannig sést 

hvernig margar myndir speglast af sama hlutnum. 

Hugtök: 

Speglun – endurkast - ljós ferðast. 

2.3 Í leit að ljósi og skugga 

Verkefni 2.3 byggir á athugunum utandyra með viðfangsefnin ljós og skugga. 

Meginmarkmið verkefnisins er að börn fái tækifæri til að skoða ljós og skugga utandyra í 

sínu kunnuglega umhverfi og upplifi það frá nýju sjónarhorni. Að börnin fái að upplifa 

fyrirbærin ljós og skugga í gegn um leik og eigin reynslu, í beinum tengslum við sitt 

nánasta umhverfi. 

Námsmarkmið: 

 Að börn geri sér grein fyrir að mismunandi ljósgjafa er að finna utandyra. 

o Dagsbirta, ljósastaurar, kastarar á byggingum, ljós frá húsum ofl. 

 Að börn tengi magn og stöðu ljóss við stærð og lögun skugga. 

 Að börn veiti því eftirtekt að litir sjást ekki í myrkri. 

 Að skuggar verða til af því að hlutur hindrar ljósið í ferð sinni.  

 Að börn uppgötvi að skuggar stjórnast af ljósi, magni þess og stöðu ljósgjafans. 

 Að börn greini hvort sá hlutur sem lýstur er upp sé gegnsær eða ógegnsær. 

 Að börn upplifi muninn á myrki og birtu. 

Undirbúningur og efniviður sem til þarf:  

Leggja þarf af stað snemma morguns til að nýta myrkrið sem best og því henta dimmustu 

vetrarmánuðirnir sérstaklega vel fyrir þetta verkefni. 

Hafa þarf meðferðis vasaljós og myndavél til skráningar. Blað og skriffæri er einnig 

gott að hafa við höndina til að skrá niður hugmyndir barnanna og þær spurningar sem 

kunna að vakna.  

Spurningar sem gott er að vinna út frá: 

 Hversu langt getur ljósið lýst í myrkrinu? 

 Skiptir máli hversu öflugur ljósgjafinn er? 

 Af hverju kemst ljósið ekki áfram? 

 Af hverju er stundum lítill skuggi og stundum stór? 

 Getum við stjórnað ferð ljóssins? 

 Gefum við haft áhrif á lögun skuggana? 

 Hverskonar hlutir í umhverfi okkar geta speglað? 

Framkvæmd: 

Vasaljósaganga 

 Börnin leggja af stað í leiðangur og gott er ef hvert og eitt hafi sitt vasaljós svo að 

allir fái tækifæri til að prófa sig áfram og öðlast áþreifanlega reynslu á 

viðfangsefninu. 

 Gengið er um nánasta umhverfi barnanna og það skoðað með þeim markmiðum 

að koma auga á þann mun sem er í myrkri annarsvegar og svo dagsbirtu 

hinsvegar. 

 Gott er að finna svæði sem eru illa upplýst þar sem börnin hafa gott tækifæri til að 

skoða eiginleika ljóssins í myrkrinu. Hvernig það lýsir upp myrkrið og hvernig 

skuggar myndast af hlutunum í kring um okkur og ekki síst hvort af öðru.  

 Hér er einnig hægt að fá þau til að velta fyrir sér hvort við sjáum jafn marga liti í 

myrkrinu og í dagsbirtunni. 

Skuggaleikir.  

 Háskóli Íslands, og aðrar stórar og vel upplýstar byggingar eru tilvaldir staðir til að 

notast við í skuggaleikjum. Svæðin eru yfirleitt vel upplýst af sterkum kösturum og 

er þar skemmtilegt að framkalla stóra skugga á háum byggingunum. Börnin fá hér 

góð tækifæri til að æfa sig og gera tilraunir á því hvernig við getum haft áhrif á 

skuggana okkar. 

 Skuggaleiki er einnig hægt að leika á sólbjörtum dögum, á hvaða tíma árs sem er. 

Þá er í staðin fyrir ljósgjafa á borð við vasaljós og ljóskastara notast við geisla 

sólarinnar. Stórar bygginar og veggir þar sem sólin fellur á eru tilvaldir staðir fyrir 

skuggaleiki utandyra. 

 

Mynd 9 Skuggaleikir 

Ljósastaurar 

Ljósastaurar gefa frá sér sterka og mikla birtu sem skemmtilegt er að nota í athugunum á 

eiginleikum ljóss og skugga. Haukur Arason og Kristín Norðdahl (2005) settu fram í skýrslu 

sinni um þróunarverkefnið Vísindaleikir - þróunarverkefni um eðlisfræðikennslu í 

leikskólum áhugaverða hugmynd að leik með ljósastaura.  

 Skipst er á að ganga á milli ljósastaura og sjá hvernig skugginn sem fellur af 

líkamanum breytist. Mikilvægt er að hvetja börnin í að tjá skoðanir sínar og 

hugmyndir um efnið og skapa þannig umræðu um eiginleika ljóss og skugga, hvað 

veldur hverju og af hverju virðast hlutirnir breytast. 

Ljós og speglar 

 Farið er í gönguferð með það markmið að finna hluti sem spegla. Efniviður í 

umhverfi okkar er rannsakaður í þeim tilgangi að sjá hvaða hlutir endurkasta ljósi 

þannig að speglun eigi sér stað. Áhugaverðir hlutir til að rannsaka geta verið t.d. 

pollar, fjaran, bílar, staurar, skilti, rusl, hús, gler og ýmislegt fleira í umhverfi 

barnanna.   

Úrvinnsla 

Þegar rannsakað, athugað og leikið hefur verið með eiginleika ljóss, skugga og spegla 

tekur þriðja og síðasta stig könnunaraðferðarinnar (Katz og Chard, 1989) við og eru þá 

niðurstöður athuganna og afrakstur verkefnavinnunnar eru dregin saman. Rætt er saman 

með börnunum um upplifun þeirra og reynslu af verkefnunum og hvað hefur bæst við 

þekkingu þeirra frá því á fyrsta stigi könnunaraðferðarinnar.  

Niðurstöður og afrakstur verkefnanna er sett fram og kynnt fyrir öðrum. Ýmsar leiðir 

er hægt að velja til framsetningu efnisins. Ljósmyndir, teikningar, veggspjöld og frásagnir 

eru nokkur dæmi að skemmtilegum leiðum sem hægt er að notast við til að vinna úr 

verkefnunum og upplifun barnanna á þátttöku í verkefnunum. 

3 Árstíðirnar og sólargangurinn 

Vor, sumar, haust og vetur er það sem við köllum einu nafni árstíðir. Árstíðir breytast 

vegna snúnings jarðar og gang hennar um sólu. Það fer allt eftir því hvar jörðin er á braut 

sinni umhverfis sólina hvaða árstíð birtist okkur hverju sinni (Helgi Grímsson, 2013). 

Rannsóknir á forhugmyndum barna varðandi árstíðarskipti (Driver, Squires, 

Rushworth og Wood-Robinson, 1994) hafa sýnt fram á að börn telja oft að mismunandi 

fjarlægð milli jarðar og sólar valdi árstíðunum. Mörg börn halda að jörðin sé nær sólinni á 

sumrin en á veturna og þess vegna sé heitara á sumrin. Meginmarkmið með verkefni 3 er 

að gefa börnum tækifæri á að uppgötva og skynja hvernig árstíðirnar og staða sólar birtist 

okkur í umhverfinu. Að börnin fái í gegnum eigin reynslu að upplifa og tengjast náttúrunni 

á beinan og áþreifanlegan hátt.  

Námsmarkmið:  

 Að börn læri að þekkja mismunandi árstíðir. 

 Að börn geti greint á milli mismunandi ástríða. 

 Að börnin læri að þekkja hvernig ástíðarskiptin birtast okkur í náttúrunni. 

 Að börnin öðlist þekkingu á því að árstíðarbreytingar eiga sér stað vegna ferðar 

jarðar um sólina. 

 

Vinnuferli verkefna 3.1 og 3.2 og framkvæmd þeirra byggist á könnunaraðferðinni 

(Katz og Chard, 1989). Byrjað er á að ræða saman um árstíðirnar og sólarganginn með 

börnunum. Börnin eru hvött til að segja frá reynslu sinni og þeim hugmyndum sem þau 

hafa um árstíðirnar og sólarganginn. Hvað þau tengja við efnið og hvað þau vilja fræðast 

frekar um.  

Hér er teiknaður upp hugmyndavefur og skráðar niður forhugmyndir og fyrri reynsla 

barnanna. Hugmyndavefurinn hjálpar til við undirbúning og skipulag verkefnisins.  

Þegar hugmyndavefur hefur verið gerður er fyrsta stigi könnunaraðferðarinnar lokið 

og byrjað er á því næsta. Á öðru stigi könnunaraðferðarinnar er hafist handa við að kafa 

djúpt í viðfangsefnið og það skoðað frá öllum mögulegum hliðum. Hér er komið að því að 

framkvæma verkefni 3. Verkefnin eru notuð sem hjálpartæki til að gera athuganir á 

árstíðunum og gangi sólar og afla aukinnar þekkingar á þeim fyrirbærum. Haldið er vel 

utan um upplifun og reynslu barnanna meðan ferlinu stendur með því að gera skráningar 

samhliða athugunum og rannsóknum á viðfangsefninu. Mikilvægt er að hvetja börnin í að 

spyrja gagnrýnna spurninga um viðfangsefnið, velta fyrir sér hverjar hugsanlegar 

niðurstöður gætu orðið og af hverju ferlið þróast eins og það gerir. 

3.1 Athugun á tré 

Eins og áður hefur komið fram verða árstíðabreytingar vegna snúnings jarðar og gangs 

hennar um sólu (Helgi Grímsson, 2013). Verkefni 3.1 gengur út á að fylgjast með og 

rannsaka hvernig gangur jarðar um sólu hefur áhrif á jörðina okkar. Valið er eitt tré til að 

fylgjast náið með yfir heilt ár og séð hvernig árstíðirnar breytast hægt og rólega með 

tímanum. 

Undirbúningur og efniviður sem til þarf: 

Efniviður: Blöð, skriffæri, myndavél og málband. 

Þegar tré er valið er gott að hafa í huga að tré hafa mismunandi vaxtarhraða og að 

þau vaxa yfirleitt hraðar ef skjólgott og hlýtt er umhverfis þau. Staðsetning og val 

tegundar sem fylgjast á með getur því skipt máli. 

Reyniviður er tilvalin til að fylgja eftir í athugun sem þessari. Hann hefur stóra og 

mikla krónu sem vekur eftirtekt margra, auk þess að á sumrin ber hann hvít blóm sem 

síðar verða að rauðum áberandi berjum sem margir þekkja undir nafninu fuglaber. Birki 

og ösp eru einnig tilvalin tré til athugunar en getur birkið þó verið lengi að ná sér á strik á 

vorin ef kalt er í veðri (Hörður Kristinsson, 1986). Ef fleiri en eitt tré eru valin til að fylgja 

eftir er áhugavert að hafa með til samanburðar sígrænt tré, greni eða önnur barrtré. Með 

því fá börnin frekari innsýn inn í fjölbreytileika náttúrunnar og vekur jafnvel upp en fleiri 

spurningar um hana.  

 

    Mynd 10 Athugun á tré 

Spurningar sem gott er að vinna með: 

 Hvað er árstíð? 

 Hvað heita árstíðirnar fjórar? 

 Hvað tengjum við hverja árstíð?  

 Hvaða breytingar sjáum við í veðurfarinu? 

 Eru breytingar á birtu sólar? 

 Eru breytingar á sólarganginum? 

Framkvæmd: 

 Börnin byrja á því í samráði með kennara að velja eitt eða tvö tré í nágreni 

leikskólans til þess að fylgjast með yfir heilt ár. 

 Gera þarf áætlun um hversu oft eigi að gera athuganir á trénu. Ef of oft er farið í 

leiðangur geta börnin misst áhugann vegna þess að þau sjá litlar sem engar 

breytingar og passa þarf á sama hátt að athuganirnar séu ekki of fáar því þá er 

hætta á að missa af mikilvægum skrefum eins og t.d. þegar brum byrjar að vaxa á 

trjánum, sprotar lengjast og trén byrja að laufgast á vorin.  

 Heppilegur tími milli athugana fyrir verkefnið er einu sinni til tvisvar í mánuði yfir 

heilt ár. Mikilvægt er að hafa auka athuganir yfir vor- og haustmánuði  þar sem 

þær árstíðir breytast hratt og auðvelt er að missa af mikilvægum skrefum í vexti 

og breytingum gróðursins ef ekki er fylgst vel með. 

 Þegar tré hefur verið valið er mikilvægt að huga að því hvernig halda skal utan um 

skráningu athuganna. Gott er að notast við myndskráningu ásamt því að skrifa 

niður það sem vekur áhuga og forvitni barnanna og leita svo svara við þeim 

spurningum sem kviknuðu í leiðangrinum þegar heim er komið.  

 Til að fylgjast með vexti trjáa er gott að hafa meðferðis málband til að mæla 

greinar trésins. Þannig sést greinilega hvernig tréð stækkar og breytist. Þegar 

lengdarmælingar hafa verið gerðar er gott að teikna lengd greinarinnar inn á blað 

og bæta svo við nýjum myndum eftir því sem mælingarnar eru gerðar og þannig 

geta börnin borið saman stærð og vöxt trjágreinanna milli mánaða. 

 Myndskráning hentar sérstaklega vel fyrir þetta verkefni. Samburður ljósmynda 

milli árstíða auðveldar börnunum að rifja upp og muna hvernig tréð og umhverfið 

leit út við hverja árstíð. Teikningar barnanna eru einnig mikilvægur hluti 

skráningarinnar. Börnin teikna það sem þau upplifa og hvernig þau skynja hlutina, 

hvað stendur uppúr úr við framkvæmd verkefnisins. Með þessu fá börnin einnig 

tækifæri til að vinna úr reynslu sinni á áþreifanlegan hátt.  

 

Haldið er utan um skráningar í heilt ár og fylgst með vexti og þeim ástíðarbreytingum 

sem eiga sér stað yfir tímabilið.  

Úrvinnsla: 

Þegar farið er að vinna úr þeim upplýsingum og athugunum sem gerðar hafa verið er 

könnunaraðferðin (Katz og Chard, 1989) komin á þriðja og síðasta stigið. Niðurstöður eru 

dregnar saman og rætt er saman með börnunum um upplifun þeirra og reynslu af 

verkefnunum og hvað hefur bæst við þekkingu þeirra frá því á fyrsta stigi 

könnunaraðferðarinnar. Unnið er að því að kynna útkomu og ferli verkefnanna fyrir 

öðrum og er hægt að velja ýmsar mismunandi leiðir til að setja fram efnið.  Hægt er að 

útbúa veggspjald  með myndum, teikningum barna og ýmiskonar fræðslu tengt hverri 

árstíð fyrir sig. Einnig er hægt að búa til tímalínu sem spannar allt árið og merkja þar inn á 

þær breytingar sem börnin sjá og upplifa á gróðrinum. Ljósmyndir, teikningar og frásagnir 

eru einnig góðar hugmyndir að leiðum sem hægt er að notast við til að vinna úr 

verkefnunum og upplifun barnanna á þátttöku í verkefnunum. 

Hugtök: 

Árstíð – sumar – vor – vetur - haust 

Árstíðarskipti – snúningur jarðar – ferð jarðar umhverfis sólu. 

3.2 Sólargangurinn, dagur, nótt og árstíðir 

ATH. Aldrei má horfa beint í sólina. 

Verkefni 3.2 fjallar um sólarhringinn, árstíðir, dag og nótt og er staðfærð útgáfa af 

þróunarverkefni Hauks Arasonar og Sverris Guðmundssonar (2014), Vísindaleikir - Sól og 

tungl. Þróunarverkefni í stjörnufræði fyrir leikskóla, sem þeir unnu í samstarfi við 

leikskólakennara á leikskólanum Björtuhlíð. Megináhersla verkefnisins er að börn fái 

tækifæri til að uppgötva og prófa sig áfram á áþreifanlegan og skemmtilegan hátt hvernig 

sólargangurinn birtist okkur í náttúrunni. Markmið verkefnisins er að fylgjast með og 

rannsaka hvernig gangur jarðar um sólu hefur áhrif á jörðina okkar, að börn tengi 

árstíðarskipti og dægraskipti við gang sólarinnar (Haukur Arason og Sverrir Guðmundsson, 

2014). 

Námsmarkmið: 

 Að börn geri sér grein fyrir því að dagsbirtan kemur frá sólinni. 

 Að börn geri sér grein fyrir því að dagur og nótt stjórnast af stöðu sólar og jarðar. 

 Að börn læri að sól rís í austri og sest í vestri. 

 Að börn taki eftir því að breytilegt er eftir tíma dags hvar sólin er stödd. 

 Að börn verði meðvituð um að breytilegt er eftir árstíma hversu mikla dagsbirtu 

við höfum. 

Undirbúningur og efniviður sem til þarf:  

Byrja þarf á því að finna hentugan stað þar sem sést vel til himins, í austur, suður og 

vestur stóran part úr degi.  

Myndavél til skráningar, blöð og litir sem börnin nota til að teikna upp það sem þau 

sáu og upplifun sína af athuguninni. 

Mælikvarðar í umhverfinu þar sem börnin geta mælt stöðu og hæð sólar. Sem dæmi 

er hægt að nota hús, ljósastaura og þess háttar hluti sem varpa áberandi skugga. 

Klukka, til að mæla hvenær dags sólin er á ákveðnum stað. 

Málband eða tommustokkur. 

 

Mynd 11 Börn fylgjast með sólarupprás 

Spurningar sem gott er að vinna út frá: 

 Hvaðan kemur ljósið? 

 Af hverju kemur dagur og nótt? 

 Er meiri sól á sumrin en á veturna? 

 Af hverju er munur á dagsbirtu eftir árstíðum? 

 Rís sólin alltaf á sama tíma dags? 

 Hvar sjáum við sólina á morgnanna, daginn og á kvöldin? 

Framkvæmd:  

 Farið er út snemma að morgni dags á mismunandi árstíðum og börnin skoða hvort 

sést til sólar.  

 Skoðað er hvar sólin er staðsett og skráð niður jafnóðum allar upplýsingar sem 

koma fram. 

 Út frá hentugum mælikvarða í umhverfi leikskólans er fylgst bæði með því hvernig 

sólin og skuggar færast. Sem dæmi er hægt að fylgjast með ljósastaur. Þá er 

athugað  hvernig skuggi fellur á jörðina frá ljósastaurnum og fylgst með hreyfingu 

og stefnu skuggans. Einnig er gagnlegt að mæla lengd skuggans og sjá þannig 

hvernig hann breytist með tímanum. 

 Athugað er í hvaða átt sólin gengur og hversu hátt hún er á lofti. Hægt er að nota 

sama kennileitið til að fylgjast með átt, hæð og hreyfingu sólarinnar. 

 Þegar fylgst er með gangi sólar yfir heilan dag er gott að eyða mestum parti af 

deginum utandyra. Ef farið er út snemma morguns (að vetri til) er hægt að fylgjast 

með sólarupprás að  morgni og svo hvernig sólin færist eftir himninum yfir daginn. 

 Skráningar eru gerðar með ljósmyndum og teikningum barnanna á stöðu sólar við 

hverja athugun út frá því kennileiti sem miðað er við. Mikilvægt er að gleyma ekki 

að dags- og tímasetja allar myndir. Börn og kennarar halda í sameiningu utan um 

skráningar á hæð sólar á himni og hvenær sólinn sést fyrst á daginn.  

Úrvinnsla: 

Þegar farið er að vinna úr þeim upplýsingum og athugunum sem gerðar hafa verið er 

könnunaraðferðin (Katz og Chard, 1989) komin á þriðja og síðasta stigið. Niðurstöður 

skráninga og athuganna eru dregnar saman og rætt er saman með börnunum um upplifun 



32 

þeirra og reynslu af ferlinu og hvað hefur bæst við þekkingu þeirra frá því á fyrsta stigi 

könnunaraðferðarinnar. Unnið er að því að kynna útkomu og ferli verkefnanna fyrir 

öðrum og er hægt að velja ýmsar mismunandi leiðir til að setja fram efnið. Til að setja 

fram á myndrænan hátt hvernig sólin færist á himninum er t.d. gott að teikna upp eða 

prenta út mynd af himninum og því svæði sem fylgst er með og merkja svo inn á myndina 

hvar sólin er staðsett á hverjum tíma frá morgni til kvölds. Einnig er gott að notast við 

ljósmyndir af skuggum til að greina hreyfingu sólarinnar yfir daginn. Teikningar barnanna 

og frásagnir þeirra eru einnig skemmtilegar aðferðir sem notast má við til að vinna úr 

verkefnunum og upplifun barnanna á þátttöku í verkefnunum. 

Hugtök: 

Sólargangur – dægraskipti – dagur – nótt – morgun – kvöld  

Árstíðarskipti – vetur – vor – sumar - haust 

Sólarupprás – sólsetur - sólarhæð 

 

Mynd 12 Gangur sólar skráður. 

